
КІРІСПЕ
Студенттердің оқу практикасы жоғары білім беру бағдарламасының міндетті құрамдас бөлігі болып табылады және мамандарды даярлаудың жалпы сапасын айқындайды. Сонымен қатар, ол студенттерге заманауи бағдарламалық құралдарды жасау және жобалау саласында өз бетімен есептер шешу дағдылары мен қабілеттерін қалыптастыруға мүмкіндік береді. Бұл практика студенттердің осы дағдыларды тиімді пайдаланып, оларды дұрыс қолдау тәсілдерін меңгеруін қамтамасыз етеді.
Оқу практикасының мақсаты семестр бойы программалау тілдерін үйрену бағытында өтілген тақырыптарды пысықтау және де программа құру білімін тереңдету үшін жаңа тақырыптарды да қамти отырып, әртүрлі есептерді шығару болып табылады.
Оқу практикасының міндеттері: 
1) студенттердің семестр бойынша программалаудан алған білімдерін пысықтау;
2) олардың программа құру аймағындағы білімдерін тереңдету;
3) әртүрлі есептер алгоритмдері мен программаларын құруды меңгеру;
4) оқытылған программалау тілінде әртүрлі есептерді шығарудың тиімді жолдарын үйрету болып саналады.
Оқу практикасы оқытушының әрбір студентпен жеке-жеке жұмыс жасауы арқылы атқарылады. Практика барысында әрбір студентке жеке тапсырмалар беріледі. Студенттер сол тапсырмаларды оқытушыдан кеңес ала отырып, тыңғылықты түрде орындап, бекітілген уақыттан кешіктірмей, тапсыруы керек. Өз тарапынан оқытушы, қажеттілігіне қарай, тапсырмаларды орындауға керекті теориялық мәліметтерді беріп, есептерді  шығарудың алгоритмдерін де дұрыс құруға көмектеседі. 

1. Оқу практикасын ұйымдастыру
Оқу практикасы университеттің компьютерлік аудиторияларында өткізі-леді. Университет тарапынан практикаға жетекшілік ету үшін кафедрадан оқытушылар мен жауапты қызметкерлер тағайындалады. 
Студенттерді оқу практикасына жіберу академия ректорының бұйрығы бойынша жүзеге асырылады. Практикаға жіберу алдында оған жауапты жетекшілер студенттермен жиналыс өткізіп, онда оқу практикасының мақсаттары мен міндеттерін айқындалып, берілетін есептер мазмұны туралы мәлімет беріледі, практиканың өту тәсілдері түсіндіріледі және қажетті құжаттар – оқу практикасының бағдарламасы, іссапар (немесе бағыттау) куәлігі, практика кезінде орындалатын жеке тапсырмалар тізімі және нәтижелік есеп беру (отчет) формасы таратылып береді.
Практикаға бағыттау құжаты (күнделік) әрбір студентке берілуі тиіс. Оның алғашқы бетінде студенттің фамилиясы, аты, тегі, практика өтілетін орын көрсетіліп, ол практика жетекшісінің қолымен және мөрмен куәландырылады. Құжаттың келесі бетінде студенттің практика өтетін орынға келген және кеткен күндері көрсетіліп, қажеттілігіне қарай, ол да мөр басылып, куәландырылуы тиіс. 
Кафедрадан тағайындалған практика жетекшісі студенттерді күнбе-күн тұрақты түрде бақылап отыруы керек. Ол студенттердің программалары мен жеке жоспарларының уақтылы орындалуын қадағалап, тағайындалған үлгіге сәйкес алгоритм сұлбасы, программалар мәтіні және есеп беру құжаттарының дұрыс жасалуын және дер кезінде өткізілуін қамтамасыз етуге міндетті. Бұған қоса, жетекші практика аяқталғаннан кейін оның өтуі барысында қол жеткізілген жұмыстың жақсы жақтары мен кездескен кемшіліктерін көрсетіп, болашақта соларды шешудің жолдарын ұсына отырып, кафедраға өз ой-пікірін білдіруі тиіс.
Студент практикаға көрсетілген мерзімде келуге міндетті және практика өтетін орынның ішкі тәртібін бұлжытпай орындауы керек.
Практиканың өту барысын жалпы түрде бақылау «Ақпараттық жүйелер» кафедрасының меңгерушісіне жүктеледі.

2. Оқу практикасынан өту кезіндегі студенттің міндеттері
Студент академияда орнатылған ішкі тәртіптерді, компьютерлік аудито-риялардағы еңбек қауіпсіздігін сақтау ережелерін және жетекшінің берген тапсырмаларын бұлжытпай орындауға міндетті;
Студент өзіне берілген жеке тапсырмаларды дер кезінде орындауы тиіс. Практика барысында әрбір студент өз жұмыс күнделігін толтырып отыруға міндетті. Онда студенттің күнделікті жасаған жұмысы, есеп шығару кезіндегі өзінің қол жеткізген нәтижелері мен бақылаулары және қорытындылары мен ұсыныстары жазылады. 
Практика соңында студент жасаған жұмыстарының нәтижесін көрсетіп,  күнделіктегі мәліметтерінің қорытындысы бойынша, оқу практикасының негізгі кезеңдеріне сипаттама жасай отырып, жазбаша түрде есеп дайындап, оны кафедраға өткізуі керек.
Практика қорытындысы бойынша, жетекші әрбір студентке қысқаша мінездеме беріп, практиканың күнделігі мен есебін қол қойып бекітеді. 

3. Оқу практикасының құжаттарын толтыру
Практика аяқталғаннан кейінгі бір аптаның ішінде студент кафедраға оқу практикасы кезіндегі жұмысының сипаттамалары көрсетіліп,  жетекшісінің қолымен бекітілген оқу практикасының күнделігі (1-қосымша) мен есебін (2-қосымша) өткізеді. 
Күнделік студенттің практикаға келгенін дәлелдейтін және атқарған жұмыстарына сипаттама беретін негізгі құжат болып табылады. Күнделіктегі мәліметтер бойынша практика есебі дайындалады. Күнделікке әр күн сайын студенттің практиканы қай жерде, қандай есептер шығарылғаны жазылады. Онда міндетті түрде жетекшісінің қолы (ескертулері) тұруы керек. 
Практика бойынша есеп беру (отчет)  соңғы құжат болып табылады. Есеп мәтінінің мазмұны оқу практикасының бағдарламасында көрсетілген сұрақтарға сәйкес жазылып, грамматикалық қателерсіз, көрсетілген талаптарға сай рәсімделуі керек. Есепте негізгі қорытындылар мен ұсыныстар көрсетіледі. Оның көлемі 30 беттен көп болмауы тиіс.
Студенттің шығарған есебі кафедра комиссиясының алдында қорғалып бағаланады. Есепті тапсырмаған немесе «қанағаттандырылмайды (3)» деген баға алғандар практикадан қайтадан өтуге міндетті. Практикаға жауапсыз қарап, тәртібіне байланысты ішкі ережелерді орындамаған жағдайда да студент практикадан екінші жылға қалдырылады.
Студенттің практикадан өткеннен кейінгі алған қорытынды бағасы теориялық пәндермен қатар студенттерді стипендияға тағайындауда толық есепке алынады.

4. Оқу практикасының мазмұны
Оқу-есептеу практикасы 1-ші семестрде өтілген «Алгоритмдер, мәліметтер қоры және программалау» пәнінің материалдарын пысықтап, қорытындылауға арналған. Практика барысында студенттер алгоритмдерді әзірлеу бойынша нақты есептерді шешуге бағытталған тапсырмаларды орындайды. Олар программалық кодты құруда логикалық құрылымдарды қолдану, есептің шарттарына сәйкес тиімді алгоритмдер жазу, және нәтижені дұрыс көрсету тәсілдерін меңгереді, сондай-ақ әртүрлі есептерді шешу барысында алған теориялық білімдерін тәжірибеде қолданады.
Оқу практикасы есептерінің негізгі мазмұнына кіретін тақырыптар:
1. Негізгі алгоритмдерді жүзеге асыру: Программада операторлармен жұмыс істеу және алынған нәтижелерді шығару.
2. Шартты операторлар мен циклдер: Қабаттасқан циклдер мен басқару конструкцияларын қолдана отырып, нәтижелерді шығару тәсілдері.
3. Функциялар: Функцияларды құру және оларды тиімді пайдалану, аргументтерді беру тәсілдерін меңгеру.
4. Символдық жолдарды өңдеу: Жолдардың жеке символдарын пайдалану және мәтіндік файлдармен жұмыс жасау.
5. Тізімдер: Тізімдер құру және олармен жұмыс істеу үшін арнайы әдістерді қолдану.
6. Кортеждер: Кортеждерді өңдеу және оларды тізімдермен салыстыру.
7. Жиындар: Жиындармен жұмыс істеуге арналған тапсырмаларды орындау.
8. Сөздіктер: Сөздіктер құру және олардың әдістерін қолдану.
9. Графикалық элементтер: Программалау тілінің графикалық компо-ненттерімен жұмыс істеу дағдыларын дамыту.
Осындай есептер түрлерін шығару барысында студенттер төмендегі іс-әрекеттерді де орындауды қамтуы тиіс:
· жеке тапсырмалардың қойылуы (формула, есеп түрінде берілуі);
· программаның кіріс және шығыс мәліметтері;
· әрбір есепті шешуге арналған алгоритмдер сұлбасы;
· программа кодының мәтіні мен алынған нәтижелік мәліметтер.

4.1  Есепті дайындауға қажетті ұсыныстар	
Практика аяқталғаннан кейін студент кафедраға өзі атқарған жұмыстарының есебін тапсыруы керек. 
Есеп берудегі материалдар оқу практика бағдарламасына және студенттің жеке жұмыс жоспарына сәйкес реттілікпен жазылуы керек. 
Есеп беру құжаты А4 форматындағы стандартты парақта, шеткі өрістері-нің мөлшерлері: сол жағы – 25 мм, оң жағы – 15 мм, жоғарысы – 20 мм, төменгісі – 25 мм болып жазылады.
Компьютерде дайындауға мүмкіндік болмаған жағдайда, қолдан жазуға жетекшінің келісімі бойынша рұқсат етіледі.   
Есеп берудегі материалдардың орналасу реттілігі: 
1. Титулдық бет: белгіленген үлгіге сәйкес безендіріледі.
2. Мазмұны: беттер нөмірлері көрсетілген тақырыптар тізімі.
3. Есеп мәтіні:
· кіріспе: практика мерзімі, мақсаты және міндеттері;
· негізгі бөлім: практика бағдарламасына сәйкес орындалған жұмыстардың мазмұны;
· қорытынды: жасалған жұмыстың қысқаша қорытындысы және практиканың тиімділігін арттыруға қатысты ұсыныстар;
· пайдаланылған әдебиеттер: практика барысында қолданылған дереккөздер мен әдістемелік құралдар тізімі;
· қосымшалар: формалар, кестелер, есептеулер, программалық кодтар және басқа қосымша материалдар.
Есепті қорғау күні алдын ала белгіленіп, студенттерге хабарланады. Есеп беру материалдары белгіленген мерзімде кафедраға тапсырылады.

4.2  Практика күнделігін рәсімдеу
Оқу практикасының күнделігін студент өзі толтырады, және орындалған жұмыстардың нәтижесі күн сайын жазылуы тиіс. Күнделікті практика жетекшісі өз қолымен бекітеді. Сонымен қатар, күнделік мәліметтері жүйеге енгізіліп, электронды түрде де тіркелуі қажет.
Күнделіктегі материалдардың орналасу реттілігі:
1. Титулдық бет: берілген үлгіге сәйкес толтырылады, онда студенттің аты-жөні, оқу орны, практика орны, практика мерзімі және жетекшілер туралы ақпарат қамтылады.
2. Бағыттама: практикаға қатысты негізгі нұсқаулықтар, мақсаттар мен міндеттер.
3. Практикадан өту анықтамасы: практика орны, мерзімі және жетекшілердің растайтын мәліметтері жазылады.
4. Практикада атқарған жұмыстарының жазбалары:
· атқарылған жұмыстар күнделікті түрде жазылады;
· әр күннің мазмұны қысқаша сипатталады;
· жетекшінің қолы қойылады.
5. Әдебиеттер тізімі: практика барысында қолданылған әдістемелік материалдар, кітаптар мен мақалалардың тізімі көрсетіледі.
6. Практика нәтижелері мен қорытынды: студенттің тәжірибе барысындағы жетістіктері, жасалған жұмыстардың нәтижелері, сондай-ақ жалпы тәжірибе туралы қорытындылары жазылады.
7. Студенттің жұмысының сипаттамасы:
· теориялық дайындығы туралы пікір.
· орындалған жұмыстарының сапасы.
· бар кемшіліктері (егер болса).
8. Қосымшалар: формалар, кестелер, есептеулер, программалық кодтар немесе басқа да қосымша материалдар беріледі.
Бұл құрылым студенттің тәжірибе барысындағы жұмысын ретке келтіруге және оны тиімді құжаттауға көмектеседі. Электронды жүйеге енгізілген күнделік нұсқасы студенттің жұмысын тиімді бақылауға мүмкіндік береді және қағаз нұсқасымен қатар қарастырылады.

5. Оқу практикасы нәтижелерін бақылау және бағалау критерийлері
Оқу практикасы күнделікті сабақ кестесіне сәйкес жүргізіледі. Әрбір студент оқытушының басшылығымен 4-6 академиялық сағат аралығында бел-гіленген тапсырмаларды орындауы қажет. Практика барысында орындалған жұмыстардың нәтижесі күнделікті жазылып, тексеріліп, бағаланады.
Студенттердің практика барысында жасаған жұмыстары мен олардың нәтижелері есеп беру түрінде дайындалады. Практика соңында әрбір студент өз жұмысын қорғайды. Қорғау нәтижелері кредиттік технология ережелеріне сәйкес 100 баллдық шкала бойынша бағаланады. Бағалау нәтижесін практика жетекшісі өз қолымен бекітеді.
Қажетті талаптарды орындау:
1) белгіленген міндеттерді толық әрі сапалы орындау;
2) күнделікті уақытылы толтыру және барлық мәліметтердің дұрыстығын қамтамасыз ету;
3) практика бойынша есепті дұрыс рәсімдеу және қорғау.
Бағалау тәртібі:
· 100-85 балл: жоғары сапада орындалған, толыққанды жұмыстар.
· 84-70 балл: жұмыстар орындалған, бірақ кейбір бөліктері толықтыруды немесе жақсартуды талап етеді.
· 69-50 балл: міндетті тапсырмалар жартылай орындалған немесе сапасыз дайындалған.
· 0-49 балл: тапсырмалар толық орындалмаған немесе мүлдем орындалмаған.
Егер студент қажетті талаптарды орындамаса немесе теріс баға алса, ол академиялық қарыз ретінде тіркеледі және қайта практика өтуі міндеттеледі. 2-кестеде әріптік бағалау жүйесі студенттердің білім деңгейін нақты көрсетеді. 

Оқу жетістіктерін есептеудің баллдық-рейтингтік әріптік бағалау жүйесі
	Баға
	Баллдардың сандық баламасы
	% мәніндегі баллдар
	Дәстүрлі жүйедегі баға

	A
	4,0
	95-100
	Өте жақсы

	A-
	3,67
	90-94
	

	B+
	3,33
	85-89
	Жақсы

	B
	3,0
	80-84
	

	B-
	2,67
	75-79
	

	C+
	2,33
	70-74
	

	C
	2,0
	65-69
	Қанағаттанарлық

	C-
	1,67
	60-64
	

	D+
	1,33
	55-59
	

	D
	1,0
	50-54
	

	FX
	0,5
	25-49
	Қанағаттанарлықсыз

	F
	0
	0-24
	



6. Оқу практикасының бағдарламасы
	№
	Тақырыбы
	Уақыты
	Балл

	1
	Арифметикалық, салыстыру және логикалық операциялар, шартты операторлар мен циклдар арқылы есептерді шешу.
	Дүйсенбі
	15

	2
	Функцияларды құру және оларды тиімді пайдалану, аргументтерді беру тәсілдерін меңгеру.
	Сейсенбі
	15

	3
	Тізімдер, кортеждер, жиындар және сөздіктермен жұмыс істеу үшін арнайы әдістерді қолдану.
	Сәрсенбі
	20

	4
	Жолдардың жеке символдарын пайдалану және мәтіндік файлдармен жұмыс жасау.
	Бейсенбі
	15

	5
	Python-да қолданушының графикалық интерфейсін программалау. 
	Жұма
	15

	6
	Есеп беру құжаттарын дайындау
	Сенбі
	20

	Барлығы
	100

